‘Sbardun i’r Meddwl’ gan Siôn Meredith.


Meddwl am.....fentro.

Mae ‘na bob amser lawer o holi a stilio ynglŷn â steil arweinwyr gwahanol. Fydd o neu hi’n fodlon mentro? Dyna sy’n gwneud arweinydd da medden nhw. 

Rai blynyddoedd yn ôl mi wnes i gyfarfod ag arweinydd a fentrodd y cyfan yng Ngorllewin Affrica. Roedd Joseph Wumbee’n arwain gwaith dyngarol un o’r enwadau Cristnogol yn Ghana. 

Roedd gan yr eglwys raglen i roi bwyd a lloches mewn argyfwng i bobl a oedd wedi ffoi o’u cartrefi oherwydd gwrthdaro lleol. ‘Digon diniwed,’ meddech chi. Y broblem oedd fod Joseph yn hanu o un o’r grwpiau ethnig oedd y tu cefn i’r ymladd. Felly mi gafodd ei alw gerbron penaethiaid y llwyth hwnnw, a dywedwyd wrtho i roi’r gorau ar unwaith i roi bwyd a lloches i’r bobl a berthynai i lwyth y gelyn. 

Gwyddai Joseph y byddai o a’i deulu mewn peryg petai o’n anufuddhau. Ond mi fentrodd o er hynny, a dyma oedd ei ateb i benaethiaid y llwyth: ‘Fel Cristion alla i ddim ffafrio un ochr yn fwy na’r llall. Os byddwn ni’n stopio rhoi cymorth i ffoaduriaid y gelyn, yna bydd rhaid i ni roi’r gorau i fwydo ein pobl ein hunain hefyd – a nhw ydi’r mwyafrif o’r bobl anghenus.” 

Mentrodd Joseph bopeth, ac enillodd y dydd. Rhoddwyd caniatâd i’r gwaith dyngarol fynd rhagddo’n ddi-rwystr. 

Mi fentra i ddweud bod Joseph yn gweithredu yn llinach rhai o arweinwyr mawr y Beibl – fel Noa, Abraham, Moses, Joshua a Paul. Mentro i wneud yr amhosib – hwyrach oherwydd eu bod nhw’n credu nad oes dim yn amhosibl gyda Duw. 
Dyma Iesu’n edrych arnyn nhw, a dweud, "Mae'r peth yn amhosib i bobl ei wneud, ond mae Duw yn gallu! Mae Duw’n gallu gwneud popeth!"
Yna dyma Pedr yn dechrau dweud, "Ond dyn ni wedi gadael y cwbl i dy ddilyn di!"
"Credwch chi fi," meddai Iesu, "bydd pwy bynnag sydd wedi mynd oddi cartref a gadael brodyr a chwiorydd, mam neu dad, neu blant neu diroedd er fy mwyn i a'r newyddion da yn derbyn can gwaith cymaint yn y bywyd yma! Bydd yn derbyn cartrefi, brodyr, chwiorydd, mamau, plant, a thiroedd - ac erledigaeth ar ben y cwbl. Ond yn yr oes sydd i ddod byddan nhw’n derbyn bywyd tragwyddol! Ond bydd llawer o'r rhai sydd ar y blaen yn cael eu hunain yn y cefn, a'r rhai sydd yn y cefn yn cael bod ar y blaen." (Marc 10:27-31)
[image: image1.png]beibl.net





[image: image1.png]